
Ganesha Apamarjana Stotram

ಗಣೇಶಾಪಾಮಾರ್ಜನಸ್ತೋತ್ರಂ

ಓಂ ಅಸ್ಯ ಶ್ರೀಮಹಾಗಣಪತ್ಯಪಾಮಾರ್ಜನಸ್ತೋತ್ರಮಾಲಾಮಂತ್ರಸ್ಯ ಬ್ರಹ್ಮಾ
ಋಷಿಃ .
ಶ್ರೀಮಹಾಗಣಪತಿರ್ದೇವತಾ .ನಾನಾವಿಧಾನಿಛಂದಾಂಸಿ .ಮಮಸಕಲದೋಷರೋಗಶಾಂತಯೇ
ದಿವ್ಯಭೌಮಾಂತರಿಕ್ಷತ್ರಿವಿಧೋತ್ಪಾತಶಾಂತಯೇ ಸರ್ವಾಭೀಷ್ಟಫಲಪ್ರಾಪ್ತ್ಯರ್ಥೇ
ಜಪೇ ವಿನಿಯೋಗಃ .
ಓಂ ಗಣೇಶಾಯ ಗುಣೇಶಾಯ ನಿರ್ಗುಣಾಯ ಗುಣಾತ್ಮನೇ .

ಪೂರ್ಣಾಯ ಪರಮೇಶಾಯ ವಿಘ್ನರಾಜಾಯ ಸಮ್ಮುದೇ ..೧..

ಅರೂಪಬಹುರೂಪಾಯ ವ್ಯಾಪಿನೇ ಪರಮಾತ್ಮನೇ .

ಅಕಲ್ಮಷಾಯ ಶುದ್ಧಾಯ ಧ್ಯಾತುಃ ಪಾಪಹರಾಯ ಚ ..೨..

ವಿನಾಯಕಾಯ ಧಾಮ್ನೇ ಚ ಮಯೂರೇಶಾಯ ಸರ್ವಶಃ .
ಚಿಂತಾಮಣಿಗಣೇಶಾಯ ಗಜದಂತಧರಾಯ ಚ ..೩..

ನಮಸ್ಕೃತ್ಯ ಪ್ರವಕ್ಷ್ಯಾಮಿಯಥಾ ಸಿಧ್ಯತು ಮೇ ವಚಃ .
ಚತುರ್ಥೀತಿಥಿಜಾತಾಯ ಸರ್ವಸಂಕಟಹಾರಿಣೇ ..೪..

ನಮಸ್ಕೃತ್ಯ ಪ್ರವಕ್ಷ್ಯಾಮಿಯೇನ ಸಿಧ್ಯತು ಮೇ ವಚಃ .
ಆಖುಧ್ವಜ ಮಯೂರೇಶ ದೇವದೇವ ಜಗತ್ಪತೇ ..೫..

ಸಿದ್ಧಿಬುದ್ಧಿಪ್ರದಾತ್ರೇ ಚ ಸಕಲಂ ಮೇ ಹರಾಶುಭಂ .

ಗಣನಾಥ ಗಣಾಧೀಶ ಗಜಾನನ ಗಣೇಶ್ವರ ..೬..

ಢುಂಢಿರಾಜ ಗದಾಪಾಣೇ ದಂತಾಯುಧಧರ ಪ್ರಭೋ .

ಮೃತ್ಯುಬಂಧಾರ್ತಿಭಯದಂ ದುರ್ದಿಷ್ಟಸ್ಯ ಚಯತ್ಫಲಂ ..೭..

ಪರಾಪಧ್ಯಾನಸಹಿತಂ ಪ್ರಯುಕ್ತಂ ಚಾಭಿಚಾರಿಕಂ .

ಗರಸ್ಪರ್ಶಮಹಾರೋಗಂ ಪ್ರಯೋಗಂ ಚಯಥಾಕೃತಂ ..೮..

ಏಕಾಹಿಕಂ ದ್ವಯಾಹಿಕಂ ಚ ತ್ರ್ಯಾಹಿಕಂ ಚ ಮಹಾಜ್ವರಂ .

ಚಾತುರ್ಥಿಕಂ ಪಾಕ್ಷಿಕಂ ವಾ ಸನ್ನಿಪಾತಜ್ವರಂ ತಥಾ ..೯..

ದೋಷಮಾಮಯಸಂಭೂತಮಪಸ್ಮಾರಭಗಂದರಂ .

ಶಿರೋರೋಗಂ ನೇತ್ರರೋಗಂ ಕರ್ಣರೋಗಮಥಾಖಿಲಂ ..೧೦..

ವಾಲ್ಮೀಕಂ ಪೀನಸಂ ಹಿಕ್ಕಾಂ ಸಂಧಿಶೂಲಂ ಕ್ಷಯಂ ತಥಾ .

ಕಾಸಂ ಶ್ವಾಸಂ ತಥಾ ದದ್ರುಂ ಲೂತಾವಿಸ್ಫೋಟಕಂ ತಥಾ ..೧೧..

ಮೇಹಪ್ಲೀಹಯಕ್ಷ್ಮಗುಲ್ಮವ್ಯಂಗಪಿಪ್ಲುರುಜಂ ಪುನಃ .
ದಶದೋರ್ದಂಡಭೃದ್ದೇವೋ ಮಹಾಗಣಪತಿಃ ಕ್ಷಣಾತ್ ..೧೨..

ಹರತು ಪ್ರಣತಃ ಪ್ರಾಣತ್ರಾಣಕಾರೀ ಶಿವಾತ್ಮಜಃ .
ಉಕ್ತಾನುಕ್ತಾಶ್ಚ ಯೇ ರೋಗಾ ಯೇ ಚ ಜನ್ಮಾಂತರಾರ್ಜಿತಾಃ ..೧೩..

ತೇ ಸರ್ವೇ ವಿಲಯಂಯಾಂತು ಹೇರಂಬಸ್ಯ ಭಯಾರ್ದಿತಾಃ .
ಡಾಕಿನ್ಯಃ ಪಿಶಿತಾಶಿನ್ಯಃ ಭೂತವೈತಾಲಿಕಾಸ್ತಥಾ ..೧೪..

ಸರ್ವೇ ವಿಲಯಂಯಾಂತು ಢುಂಢಿರಾಜಭಯಾತುರಾಃ .
ಸ್ಥಾವರಂ ಜಂಗಮಂ ಚೈವ ಕೃತ್ರಿಮಂ ಚಾಪಿಯದ್ವಿಷಂ ..೧೫..

ದಂತೋದ್ಭವಂ ನಖೋದ್ಭೂತಮಾಕಾಶಪ್ರಭವಂ ತಥಾ .

ಪಿಶಾಚಪ್ರಭವಂಯಚ್ಚ ವಿಷಮತ್ಯಂತದುಃಖಹಂ ..೧೬..

ಶಮಯಿತ್ವಾಶು ಭಗವಾನ್ ಪರಮಾತ್ಮಾ ಗಜಾನನಃ .
ಹ್ರೀಂ ಕ್ರೌಂ ಓಂ ನಮಃ . ಸರ್ವವಿಘ್ನಾಧಿಪತಯೇ ಸರ್ವಾರ್ಥಸಿದ್ಧಿದಾಯ
ಸರ್ವದುಃಖಪ್ರಶಮನಾಯ
ಏಹ್ಯೇಹಿ ಭಗವನ್ ಸರ್ವದುಷ್ಟರೋಗಾನ್ ಖಾದಯ ಖಾದಯ ಸ್ತಂಭಯ
ಸ್ತಂಭಯ ಸ್ತಂಭಯ ಹ್ರೀಂ
ಗಾಂ ನಮಃ ಸ್ವಾಹಾ .

ಕ್ರೌಂ ಹ್ರೀಂ ದುಂಢಿಮಯೂರೇಶ ನಾಮೋಚ್ಚಾರಣಭೇಷಜಾತ್ .

ಕ್ಷೀಯಂತಾಂ ಸಕಲಾ ರೋಗಾಃ ಸತ್ಯಂ ಸತ್ಯಂ ನ ಸಂಶಯಃ ..೧೭..

ಗ್ರಹಾ ಬಾಲಗ್ರಹಾಶ್ಚೈವ ಪಿಶಾಚಾ ಯಕ್ಷರಾಕ್ಷಸಾಃ .
ನಶ್ಯಂತಿ ಸ್ಮರಣಾದೇವ ಮಹಾಗಣಪತೇಃ ಪ್ರಭೋಃ ..೧೮..

ಅತಿಸಾರಜ್ವರಾಃ ಘೋರಾಃ ಕೂಷ್ಮಾಂಡಜೃಂಭಕಾದಯಃ .
ತೇ ಸರ್ವೇ ಪ್ರಶಮಂಯಾಂತಿ ವಿಘ್ನರಾಜೇನ ತರ್ಜಿತಾಃ ..೧೯..

ಸಿಂಹವ್ಯಾಘ್ರವರಾಹೋಷ್ಟ್ರಖರಮಾರ್ಜಾರಮೂಷಕಾಃ .
ಚೌರಾಶ್ಚ ರಾಜಚಾರಾಶ್ಚ ಶತ್ರವೋ ದುಷ್ಟಚೇತಸಃ ..೨೦..

ತೇ ಸರ್ವೇ ವಿಲಯಂಯಾಂತು ಧರ್ಷಿತಾ ಧೂಮಕೇತುನಾ .

ಪ್ರಾಚ್ಯಾಂ ದಿಶಿ ಪ್ರತೀಚ್ಯಾಂ ಚ ದಕ್ಷಿಣೋತ್ತರಯೋಸ್ತಥಾ ..೨೧..

ವಿದಿಕ್ಷು ದಿಕ್ಷು ಸರ್ವಾಸು ಹೇರಂಬಃ ಪಾತು ಮಾಂ ಸದಾ .

ಉಕ್ತಾನುಕ್ತಸ್ಥಲೇ ಚಾವ್ಯಾತ್ ಸದಾ ದೇವೋ ಮಹೋತ್ಕಟಃ ..೨೨..

ಸ್ಮರಣೇನ ಗಣೇಶಸ್ಯ ಕ್ಷಯಮೇನಾಂಸಿಯಾಂತಿಯತ್ .

ತೇನ ಸತ್ಯೇನ ಸಕಲಂ ದುಷ್ಟಮಸ್ಯ ಪ್ರಶಾಮ್ಯತು ..೨೩..

ಯಥಾ ವಿಘ್ನೇಶ್ವರೋ ದೇವಃ ಪುರಾಣೇಷು ಪ್ರಗೀಯತೇ .

ಸತ್ಯೇನ ತೇನ ಸಕಲಂಯನ್ಮಯೋಕ್ತಂ ತಥಾಸ್ತು ತತ್ ..೨೪..

ಶಮೀಪತ್ರೈರ್ಗಣೇಶಸ್ಯ ಸದಾ ಸಂತೋಷಸಾಧಕೈಃ .
ಸಮಾರ್ಜಿತಂ ಮಯಾ ಗಾತ್ರಮರೋಗಂ ಭವತು ಕ್ಷಣಾತ್ ..೨೫..

ಮದೋತ್ಕಟೋ ಗಣಾಧ್ಯಕ್ಷೋ ಧೂಮಕೇತುರ್ದ್ವಿಪಾನನಃ .
ಶಾಂತಾಃ ಸಮಸ್ತರೋಗಾಸ್ತೇ ಗ್ರಹಾಃ ಸರ್ವವಿಷಾಣಿ ಚ ..೨೬..

ಭೂತಾನಿ ಪ್ರಲಯಂಯಾಂತಿ ಸಂಸ್ಮೃತೇ ವಿಘ್ನಸೂದನೇ .

ಏತತ್ಸಮಸ್ತರೋಗೇಷು ಭೂತಗ್ರಹಭಯೇಷು ಚ ..೨೭..

ಅಪಾಮಾರ್ಜನಕಂ ಸ್ತೋತ್ರಮಿದಮಸ್ತ್ಯಭಿಮಂತ್ರಿತಂ ..೨೮..

ಇಯಂ ಶಮೀ ವಿಘ್ನಗಣೇಶ್ವರಪ್ರಿಯಾ ಗಣೇಶ್ವರೋಽಹಂ ಸ್ವಯಮೇವ ಚಾಗತಃ .
ಅಸ್ಮಿನ್ನರೇ ದುಷ್ಟಮಶೇಷಮಸ್ತಿ ಸ್ವಸ್ಥೋ ಭವತ್ಯೇಷ ಗಣೇಶವಾಕ್ಯತಃ ..೨೯..

ಶಾಂತಿರಸ್ತು ಶಿವಂ ಚಾಸ್ತು ದುಷ್ಟಮಸ್ಯ ಪ್ರಶಾಮ್ಯತು .
ಯದಸ್ತಿ ದುರಿತಂ ಕಿಂಚಿತ್ತತ್ಕ್ಷಿಪ್ತಂ ಲವಣಾಂಭಸಿ ..೩೦..

ಸ್ವಾಸ್ಥ್ಯಮಸ್ಯ ಸದೈವಾಸ್ತು ಸಿದ್ಧಿಬುದ್ಧೀಶಕೀರ್ತನಾತ್ .

ಯತ್ರ ಚೈವಾಗತಂ ಪಾಪಂ ತತ್ರೈವ ಪ್ರತಿಗಚ್ಛತು ..೩೧..

ಏತದ್ರೋಗಾದಿಪೀಡಾಸು ಜಂತುನಾ ಹಿತಮಿಚ್ಛತಾ .

ಗಾಣೇಶ್ವರೇಣ ಕರ್ತವ್ಯಮಪಾಮಾರ್ಜನಕಂ ಪರಂ ..೩೨..

ಅನೇನ ಸರ್ವದುಃಖಾನಿ ಪ್ರಶಮಂಯಾಂತ್ಯಸಂಶಯಃ .
ಸರ್ವಭೂತಹಿತಾರ್ಥಾಯ ಕುರ್ಯಾತ್ತಸ್ಮಾತ್ಸದೈವ ಹಿ ..೩೩..

ಗಣೇಶಪ್ರಿಯಕೃತ್ಸ್ತೋತ್ರಂ ಯಃ ಪಠೇತ್ಪ್ರಯತಃ ಸದಾ .

ತಸ್ಯ ರೋಗಾ ನ ಬಾಧಂತೇ ಸತ್ಯಮೇತದ್ಬ್ರವೀಮ್ಯಹಂ ..೩೪..

ಸಕೃತ್ಪಠನಮಾತ್ರೇಣ ಭಾಲಚಂದ್ರಪ್ರಭಾವತಃ .
ಅಶ್ವಮೇಧಸಹಸ್ರಸ್ಯ ಫಲಂ ಪ್ರಾಪ್ನೋತಿ ನಿಶ್ಚಿತಂ ..೩೫..

ಅಪಾಮಾರ್ಜನಕಂ ಸ್ತೋತ್ರಂ ಗಣೇಶಪ್ರೀತಿವರ್ಧನಂ .

ಸಕೃದುಚ್ಚರಿತಂ ಯೇನ ತಸ್ಯ ಮುಕ್ತಿಃ ಕರೇ ಸ್ಥಿರಾ ..೩೬..

ಸುಮುಖಸ್ತವರಾಜೋಽಯಂ ಮುಖೇ ಯಸ್ಯ ವಿರಾಜತೇ .

ಸುಮುಖೀಭೂಯ ಸದ್ಯೋಽಸೌ ನಿಜಲೋಕಂ ಸ ಗಚ್ಛತಿ ..೩೭..

ಇಯಂ ಸಂಜೀವನೀ ವಿದ್ಯಾ ದೇವಾನಾಮಪಿ ದುರ್ಲಭಾ .

ಅಭಿಷಿಕ್ತೋ ಯಯಾ ಜಂತುಃ ಮೃತ್ಯುಗ್ರಸ್ತೋಽಪಿ ಜೀವತಿ ..೩೮..

ಪ್ರಸನ್ನೇನ ಗಣೇಶೇನ ಮಹ್ಯಮುಕ್ತಸ್ತವೋ ಹ್ಯಸೌ .

ಲೋಕೋಪರಿ ದಯಾಂ ಕೃತ್ವಾ ಮಯಾ ತುಭ್ಯಂ ಪ್ರಕಾಶ್ಯತೇ ..೩೯..

ಇತಿ ಬ್ರಹ್ಮಾಂಡಪುರಾಣೇ ಗಣೇಶಾಪಾಮಾರ್ಜನಸ್ತೋತ್ರಂ ಸಂಪೂರ್ಣಂ .

